
DIBAJI 
Baraza la Mitihani la Tanzania linapenda kutoa kitabu hiki kinachohusiana na 

Taarifa ya Uchambuzi wa Majibu ya Watahiniwa katika Mtihani wa Kuhitimu 

Kidato cha Sita kwa somo la Kiswahili. Taarifa hii imeandaliwa ili kutoa mrejesho 

wa kufaulu katika mitihani kwa wanafunzi, walimu, wazazi, waandaaji wa sera na 

wadau wa elimu kwa ujumla.  

 

Taarifa hii ni tathmini ya mwisho inayolenga kuonesha mafanikio ya mfumo wa 

elimu kwa ujumla hususani katika mchakato mzima wa ufundishaji na ujifunzaji 

wa somo la Kiswahili. Kimsingi uchambuzi wa majibu ya watahiniwa katika 

mtihani huu unalenga kuonesha dhahiri maarifa ambayo mfumo wa elimu uliweza 

au ulishindwa kuwapa watahiniwa walipokuwa katika elimu ya Sekondari.  

Uchambuzi uliowasilishwa katika taarifa hii una lengo la kuchangia katika 

kuelewa zaidi sababu za watahiniwa kufanya vibaya au vizuri au kwa kiwango cha 

wastani katika mtihani huo. Taarifa hii inaonesha baadhi ya sababu zilizofanya 

watahiniwa wengi kufanya vizuri. Aidha, sababu zilizofanya watahiniwa wachache 

kutopata alama za juu katika majibu yao zimefafanuliwa pia. Sababu hizo ni kama 

vile kutoelewa matakwa ya swali, uwezo mdogo wa watahiniwa wa kujieleza kwa 

lugha fasaha na udhaifu katika kuelewa dhana zinazohusiana na somo la Kiswahili. 

Mrejesho huu utawawezesha viongozi wa elimu, viongozi wa shule, walimu na 

wanafunzi kupata mbinu muafaka katika kuboresha kufaulu kwa watahiniwa katika 

mitihani ijayo inayotolewa/inayoendeshwa na Baraza la Mitihani la Tanzania.  

Baraza la Mitihani la Tanzania litapenda kupokea maoni na mapendekezo kutoka 

kwa walimu, wanafunzi na umma kwa ujumla, ambayo yatatumika katika 

kuboresha taarifa za watahini zitakazofuata.  

Mwisho Baraza linapenda kuwashukuru Maafisa Mitihani, walimu wa somo na 

wengine wote waliohusika katika kutayarisha taarifa hii. Tunapenda vilevile kutoa 

shukrani zetu za pekee kwa wafanyakazi wa Idara ya Utafiti Tathmini na Huduma 

za Kompyuta walioshiriki katika uchambuzi wa data zilizotumika katika ripoti hii.  

 
Dr. Charles Msonde 

KATIBU MTENDAJI 

1.0 UTANGULIZI 

Mtihani wa somo la Kiswahili kwa watahiniwa wa Kidato cha Sita ulifanyika 

Mei 2016 na ulizingatia muhtasari wa somo la Kiswahili kwa Kidato cha V 

na cha VI. 

 

Mtihani wa 121/1 Kiswahili uligawanywa katika sehemu A, B, C, D na E 

kwa kuzingatia mada za Ufahamu, Utumizi wa Lugha, Matumizi ya Sarufi, 

Utungaji, Maendeleo ya Kiswahili na Tafsiri na Ukalimani, ambapo kila 

sehemu ilikuwa na alama ishirini (20). Mtahiniwa alitakiwa kujibu maswali 

saba (7) kati ya maswali kumi (10): Sehemu A na B maswali mawili (2) kwa 

kila sehemu; na sehemu C, D na E, swali moja kwa kila sehemu. 

 

Mtihani wa 121/2 Kiswahili uligawanywa katika sehemu A, B, C, D na E 

kwa kuzingatia mada za Fasihi kwa Ujumla, Ushairi, Riwaya, Tamthiliya na 

Usanifu wa Maandishi ambapo kila sehemu ilikuwa na alama 20 na kila 

mtahiniwa alitakiwa kujibu swali moja tu kwa kila sehemu, hivyo kutakiwa 

kujibu jumla ya maswali matano (5). 

 

Kufaulu kwa watahiniwa katika mtihani wa 121 Kiswahili kwa mwaka 2016 

kulikuwa kwa kiwango kizuri ambapo asilimia 99.94 ya watahiniwa wote 

waliofanya mtihani walipata wastani wa alama 35 na zaidi. Kufaulu huku 

kumejikita katika viwango vitatu vya kufaulu, ambavyo ni „„vizuri‟‟, 

„„wastani‟‟ na „„hafifu.‟‟ Kufaulu kwa kiwango kizuri kunaanzia alama 60 

hadi 100; kiwango cha wastani alama 35 hadi 59; na kufaulu kwa kiwango 

hafifu ni alama 0 hadi 34. Aidha, chati za viwango vya kufaulu 

zimeambatishwa ili kufafanua kufaulu kwa watahiniwa ambapo rangi ya 

kijani inawakilisha kufaulu kwa kiwango kizuri, rangi ya njano inawakilisha 

kufaulu kwa kiwango cha wastani na kufaulu kwa kiwango hafifu 

kunawakilishwa na rangi nyekundu. 

 

Taarifa hii inachambua maswali yaliyojibiwa vizuri, wastani na hafifu ili 

kukuza kiwango cha ufanisi katika ufundishaji na ujifunzaji wa somo la 

Kiswahili. Uchambuzi huu unalenga kuonesha hali halisi jinsi watahiniwa 

walivyojibu maswali katika Mtihani wa karatasi ya kwanza 121/1 na ya pili 

121/2 ya somo hili la Kiswahili. Sampuli za majibu yao zimeambatanishwa 

ili kuonesha kilichotarajiwa kufanywa na kilichofanywa na watahiniwa. 

Aidha, taarifa hii inaonesha pia sababu zilizowafanya watahiniwa wachache 

kutopata alama za juu katika majibu ya maswali kwa baadhi ya mada. Hivyo, 

uchambuzi huu umeweka mpango mkakati wa kuimarisha ufundishaji na 

ujifunzaji wa somo la Kiswahili kwa mada hizo ili kuboresha kufaulu kwa 

watahiniwa katika mitihani yote inayoendeshwa na Baraza la Mitihani la 

Tanzania. 

2.0 SEHEMU YA I: KISWAHILI KARATASI YA KWANZA 

2.1 TATHMINI KWA KILA SWALI 

2.2 SEHEMU A: UFAHAMU 

2.2.1 Swali la 1: Ufahamu 

Swali hili lilihusu mada ya Ufahamu na lililenga kupima 

ufahamu. Swali lilimtaka mtahiniwa kusoma kifungu cha habari 

na kisha kujibu maswali yanayofuata. Maswali hayo 

yaligawanyika katika vipengele (a) hadi (f) na vilikuwa na jumla 

ya alama 12.  

 

Kipengele (a) kilimtaka mtahiniwa kuandika kichwa cha habari 

aliyoisoma kisichozidi maneno matano. Kipengele (b) kilimtaka 

mtahiniwa kutoa maana za maneno kama yalivyotumika katika 

habari aliyosoma. Kipengele (c) kilimtaka mtahiniwa ataje faida 

nne zitokanazo na kuwapo kwa katiba katika Taifa. Kipengele 

(d) kilimtaka mtahiniwa kutoa maelezo kuhusu msemo 

alioutumia mwandishi usemao, “Taifa bila Katiba ni sawa na 

behewa la gari moshi bila ya injini”. Kipengele (e) kilimtaka 

mtahiniwa kutumia sentensi mbili kuelezea mtazamo wa 

mwandishi kuhusu jamii iliyostaarabika na kipengele (f) 

kilimtaka mtahiniwa atoe wazo kuu la mwandishi katika aya ya 

mwisho. 

 

Swali lilikuwa la lazima na lilijibiwa na asilimia 99.5 ya 

watahiniwa wote waliofanya mtihani. Uchambuzi wa majibu ya 

watahiniwa katika swali hili na kufaulu kwao kiasilimia 

kumefafanuliwa vizuri katika Chati Na.1 kwa kuonesha kufaulu 

kwa kiwango hafifu, kufaulu kwa kiwango cha wastani na 

kufaulu kwa kiwango kizuri. 

Chati Na. 1: Kufaulu kwa Watahiniwa kwa Asilimia 

 

Asilimia 95.2 ya watahiniwa waliofanya swali hili walipata 

alama 4.5 hadi 12. Miongoni mwao, asilimia 73.8 walipata 

alama za juu za swali yaani alama 7.5 hadi 12 kutokana na 

kumudu kujibu vipengele vingi vya swali hili kwa usahihi. 

Aidha, baadhi ya watahiniwa hao waliweza kuandika kichwa 

cha habari kama kilivyotakiwa, kutoa maana za maneno kama 

yalivyotumika katika habari, kutaja faida nne za kuwepo kwa 

katiba katika Taifa, kutafsiri msemo „„Taifa bila katiba ni sawa 

na behewa la gari moshi bila injini‟‟, na kuelezea mtazamo wa 

mwandishi kuhusu jamii iliyostaarabika. Aidha, watahiniwa 

wengine walitoa majibu ambayo hayakujitosheleza kwa 

vipengele vyote na hivyo kupata alama pungufu kidogo. 

Kielelezo 1.1 kinaonesha majibu ya mtahiniwa aliyejibu 

vipengele (a), (b), (c),  (e) na (f) kwa usahihi lakini katika 

kipengele (d) alitoa jibu lisilohusisha „injini‟ na „gari moshi‟ 

katika kuelezea umuhimu wa katiba kwa taifa kama 

ilivyotakiwa.  

 

 

 

 

 



4 
 

 

Kielelezo 1.1  

Kielelezo 1.1 ni sampuli ya majibu ya mtahiniwa aliyeweza 

kujibu vipengele (a), (b), (c), (e) na (f) kwa usahihi 

isipokuwa kipengele (d) alishindwa kuhusisha dhana ya injini 

katika gari moshi na umuhimu wa katiba kwa taifa kiuhalisia. 

 

Asilimia 21.4 ya watahiniwa waliojibu swali hili walipata alama 

za wastani yaani alama 4.5 hadi 7 kutokana na kujibu kwa 

usahihi baadhi ya vipengele na vipengele vingine vilikuwa na 

majibu ambayo hayakujitosheleza. Kwa mfano, mtahiniwa 

mmoja alijibu vipengele (a), (c) na (d) kwa usahihi lakini 

kipengele (b) kilichomtaka kueleza maana za maneno alitoa 

maana iliyo kinyume na maneno hayo kama vile neno „Muhali‟ 

– rahisi au vyepesi, ambapo jibu sahihi lilitakiwa liwe jambo 

gumu au kutowezekana/adimu. 

 

Aidha, watahiniwa wachache (4.8%) walijibu vibaya vipengele 

vingi vya swali hili na kupata alama 0 hadi 4. Baadhi ya 

watahiniwa katika kundi hili walikuwa na uelewa kuhusu mada 

ya ufahamu lakini walikosa umakini katika majibu yao. Kwa 

mfano, mtahiniwa mmoja katika kipengele (a) aliandika kichwa 

cha habari kwa herufi ndogo badala ya herufi kubwa, na katika 

kipengele (b) (i), (iii) na (iv) alitoa maana ambazo sio sahihi 

kulingana na kifungu cha habari ijapokuwa katika kipengele (ii), 

(v) na (vi) aliweza kutoa maana sahihi. Katika kipengele (c), (d), 

(e) na (f), mtahiniwa huyo alitoa majibu ambayo 

hayakujitosheleza. Kielelezo 1.2 kinafafanua majibu ya 

mtahiniwa wa aina hiyo. 

 

Kielelezo 1.2  

 
Kielelezo 1.2 ni sampuli ya majibu ya mtahiniwa aliyetoa 

majibu yasiyojitosheleza katika vipengele (a) hadi (d) na 

kutojibu kabisa kipengele (f). 

 

2.2.2 Swali 2: Ufupisho 

Swali lilihusu mada ya Ufupisho na lililenga kupima matumizi. 

Swali lilimtaka mtahiniwa kufupisha habari aliyoisoma kwenye 

swali la kwanza kwa maneno mia moja na ishirini (120) na 

lilikuwa na jumla ya alama 8.  

Swali lilijibiwa na asilimia 96.4 ya watahiniwa wote waliofanya 

mtihani kwa kuwa lilikuwa ni la lazima. Watahiniwa wengi, 

(96.2%) waliojibu swali hili walipata alama 3 hadi 8. Miongoni 

mwao, asilimia 62 ya watahiniwa hao walipata alama 5 hadi 8 

kwa kuwa waliweza kuzingatia kanuni na taratibu za kufupisha 

habari kwa viwango tofauti. Baadhi ya watahiniwa katika kundi 

hili walijibu swali hili vizuri zaidi kwa kuwa waliweza kutumia 

maneno yao wenyewe bila kupotosha kiini cha habari ya awali, 

kuzingatia mtiririko mzuri wa mawazo wenye mantiki, 

matumizi ya lugha sanifu na idadi ya maneno iliyoendana na 

matakwa ya swali. Watahiniwa wengine walijibu vizuri lakini 

majibu yao yalikuwa na upungufu kwa baadhi ya vigezo 

muhimu katika ufupisho wa habari. Kwa mfano, mtahiniwa 

mmoja alifupisha habari bila kuzingatia mtiririko wa mawazo 

wenye mantiki kwa kila aya na hivyo kutopata alama zote. 

Kielelezo 2.1 ni sampuli ya jibu la mtahiniwa aliyefupisha 

habari kwa kuzingatia vigezo muhimu lakini akashindwa 

kuzingatia kanuni muhimu za uandishi. 

Kielelezo 2.1  

 
Kielelezo 2.1 ni sampuli ya jibu la mtahiniwa aliyejibu vizuri 

ijapokuwa hakuzingatia kanuni za uandishi wa herufi kubwa. 

 

Aidha, asilimia 34.2 ya watahiniwa waliofanya swali hili 

walikuwa na kiwango cha kufaulu cha wastani kutokana na 

kushindwa kuzingatia baadhi ya vigezo vya ufupisho kwa 

ukamilifu wake. Kwa mfano, mtahiniwa mmoja alifupisha 

habari kwa kuyapanga mawazo na kutumia maneno yake 

mwenyewe bila kuzingatia idadi ya maneno na matumizi ya 

lugha sanifu na hivyo kupata alama za wastani. 

 

Watahiniwa wachache, (3.8%) pekee ndio ambao hawakujibu 

swali hili vizuri na walipata alama 0 hadi 2.5. Asilimia 0.7 ya 

watahiniwa katika kundi hili walipata alama 0 kutokana na 

kutokuwa na uelewa wa kutosha kuhusu kifungu cha habari 

walichosoma na hivyo kushindwa kufupisha habari kwa 

kuzingatia alama za uandishi, kutumia maneno yao wenyewe na 

kuwa na mtiririko wa mawazo wenye mantiki na pia 

hawakuzingatia matumizi ya lugha sanifu. Kielelezo 2.2 ni 

sampuli ya jibu la mtahiniwa aliyefupisha habari bila kuzingatia 

idadi ya maneno, mtiririko wa mawazo wenye mantiki na 

kurudia baadhi ya maneno yaliyotumika katika habari.  

 

Kielelezo  2.2 

 
Kielelezo 2.2 ni sampuli ya jibu la mtahiniwa aliyeandika 

ufupisho kwa kunakili maneno kama yalivyo katika habari 

aliyopewa bila ya kuzingatia mtiririko wa mawazo wenye 

mantiki. 

 

 

2.2.3 SEHEMU B: MATUMIZI YA SARUFI NA UTUMIZI WA 

LUGHA 
 

2.2.4 Swali la 3: Matumizi ya Sarufi 

Swali lilihusu mada ya Matumizi ya Sarufi na lilimtaka 

mtahiniwa kufafanua kuhusu dhana ya „Uainishaji wa Ngeli za 

Nomino‟ kwa kigezo cha kisintaksia, kisha kwa kutumia mifano 

kutoa hoja nne zinazoonesha umuhimu wa uainishaji huo katika 

lugha ya Kiswahili. Swali hili lililenga kupima matumizi na 

lilikuwa na jumla ya alama 10.  

Swali lilijibiwa na watahiniwa wachache zaidi katika sehemu hii 

ambapo asilimia 23.4 pekee ndio waliojibu kati ya watahiniwa 

wote waliofanya mtihani. Asilimia 72.8 ya watahiniwa hao 

waliojibu walipata alama 3.5 hadi 10. Miongoni mwao, asilimia 

38 walijibu vizuri na kupata alama 6 hadi 10 kutokana na kuwa 

na maarifa na uelewa kuhusu mada ya Ngeli za Nomino kwa 

viwango tofauti. Baadhi ya watahiniwa waliojibu vizuri zaidi 

waliweza kufafanua dhana ya „Uainishaji wa Ngeli za Nomino‟ 

kwa kigezo cha kisintaksia, kisha kuonesha umuhimu wa 

uanishaji huo katika lugha ya Kiswahili. Kwa mfano, mtahiniwa 

mmoja aliweza kuonesha umuhimu wa uanishaji ngeli 

kisintaksia kama; uhusiano uliopo baina ya Kiswahili na lugha 

za Kibantu, umoja na wingi katika sentensi za Kiswahili, 

kuonesha upatanisho wa kisarufi, na kupanga majina katika 

makundi yanayofanana. Kielelezo 3.1 ni sampuli ya jibu la 

mtahiniwa aliyefanya vizuri kwa kufuata matakwa ya swali. 

 

Kielelezo 3.1 

Kielelezo 3.1 ni sampuli ya jibu la mtahiniwa aliyejibu vizuri 

kwa kufafanua dhana ya „Uainishaji wa Ngeli za Nomino‟ kwa 

kigezo cha kisintaksia na kutoa hoja nne zinazoonesha umuhimu 

wake katika lugha ya Kiswahili. 

Aidha, watahiniwa wengine (34.8%) walipata alama za wastani 

yaani alama 3.5 hadi 5.5 kutokana na kukosa maarifa ya kutosha 

kuhusu umuhimu wa uainishaji ngeli kisintaksia katika lugha ya 

Kiswahili. Majibu ya watahiniwa hao yalikuwa na upungufu 

katika kufafanua dhana ya uainishaji wa ngeli za nomino kwa 

kigezo cha kisintaksia na hivyo kushindwa kupata alama zote za 

swali. 

 

Watahiniwa wachache (27.2%) walipata alama chini ya wastani 

yaani alama 0 hadi 3. Watahiniwa hao walishindwa kufafanua 

kuhusu dhana ya „Uainishaji wa Ngeli za Nomino‟ kwa kigezo 

cha kisintaksia na kuonesha umuhimu wake katika lugha ya 

Kiswahili kwa viwango tofauti. Baadhi yao hawakuelewa kabisa 

matakwa ya swali na hivyo kutoa majibu kama vile; ngeli ya -

KU- husaidia katika kunominisha, Ngeli ya KI-VI husaidia 

kuonesha O-rejeshi, ngeli ya I – ZI husaidia kuonesha njeo ya 

wakati, majibu ambayo hayakuwa sahihi. Kielelezo 3.2 ni 

sampuli ya jibu la mtahiniwa aliyeshindwa kujibu swali hili kwa 

usahihi. 

Kielelezo 3.2 

Kielelezo 3.2 ni sampuli ya jibu la mtahiniwa aliyeshindwa 

kufafanua dhana ya uainishaji wa ngeli za nomino kwa kigezo 

cha kisintaksia na kutoa hoja nne ambazo zilikuwa ni kinyume 

na matakwa ya swali. 

 

2.2.5  Swali la 4: Matumizi ya Sarufi 

Swali lilitoka katika mada ya Matumizi ya Sarufi na lilimtaka 

mtahiniwa kueleza maana ya vivumishi na viwakilishi kisha 

kuonesha kufanana na kutofautiana kati ya vivumishi na 

viwakilishi. Swali lilikuwa na alama 10 na lililenga kupima 

tathmini.  

 

Swali lilijibiwa na watahiniwa wachache ambao ni asilimia 25.7 

ya watahiniwa wote waliofanya mtihani. Uchambuzi wa majibu 

ya watahiniwa katika swali hili na kufaulu kwao kiasilimia 

kumewasilishwa vizuri katika Chati Na.2 kwa kuonesha kufaulu 

kwa kiwango hafifu, kufaulu kwa kiwango cha wastani na 

kufaulu kwa kiwango kizuri. 

Chati Na. 2: Kufaulu kwa Watahiniwa kwa Asilimia 

 

Asilimia 52.4 pekee ndio walioweza kupata alama 3.5 hadi 10. 

Kati yao, watahiniwa wachache (14.6%) walilijibu vizuri na 

walipata alama 6 hadi 10 kwa kuwa waliweza kueleza maana ya 

vivumishi na viwakilishi na kutoa hoja za kufanana na 

kutofautiana kati ya vivumishi na viwakilishi kwa viwango 

tofauti. Watahiniwa waliojibu vizuri zaidi waliweza kutoa hoja 

nne za kufanana na kutofautiana kati ya vivumishi na viwakilishi 

kama vile, Kufanana: Vyote huonesha umbali/ukaribu wa vitu, 

huweza kuwa katika mfumo wa kuuliza swali na vyote huwa na 

umilikishi na kutofautiana: Vivumishi hutokea baada ya nomino, 

havibebi mofimu za nafsi na havioneshi mahali lakini viwakilishi 

husimama badala ya nomino, hubeba mofimu za nafsi na 

huonesha mahali. Watahiniwa wengine katika kundi hili walitoa 

hoja chache katika kutofautisha na kufananisha vivumishi na 

viwakilishi. Kielelezo 4.1 ni sampuli ya jibu la mtahiniwa 

aliyejitahidi kutoa hoja za kufanana na kutofautiana kati ya 

vivumishi na viwakilishi. 

Kielelezo 4.1 

Kielelezo 4.1 ni sampuli ya jibu la mtahiniwa aliyefanya vizuri 

swali hili ijapokuwa alitoa hoja pungufu katika kutofautisha 

viwakilishi na vivumishi. 

 

Asilimia 37.8 ya watahiniwa walipata alama za wastani ambazo 

ni alama 3.5 hadi 5.5. Watahiniwa hao hawakuweza kufafanua 

kufanana na kutofautiana kati ya vivumishi na viwakilishi kwa 

ukamilifu. Baadhi yao walitoa mfanano tu bila ya kutoa tofauti 

na wengine walitoa tofauti tu bila ya kueleza mfanano. 

 

Asilimia 47.6 ya watahiniwa waliojibu swali hili walipata alama 

0 hadi 3 kwa kuwa hawakuwa na uelewa wa kutosha kuhusu 

dhana ya vivumishi na viwakilishi. Baadhi ya watahiniwa hao 

walishindwa kuonesha tofauti na mfanano kati ya vivumishi na 

viwakilishi na wengine waliweza tu kutoa maana ya dhana hizo. 

Kwa mfano, mtahiniwa mmoja alishindwa kufananisha na 

kutofautisha dhana ya vivumishi na viwakilishi kwa kufafanua 

dhima za viambishi huku akitoa mifano ya maneno 

yasiyohusiana na dhana hiyo kama vile; kutia chumvi katika 

sentensi; kuongeza uzuri wa sentensi na hali ya kusisitiza jambo. 

Kielelezo 4.2 ni mfano wa jibu la mtahiniwa wa aina hiyo. 

 

Kielelezo 4.2 

 

 
Kielelezo 4.2 ni sampuli ya jibu la mtahiniwa aliyeshindwa 

kufananisha na kutofautisha viwakilishi na vivumishi kwa 

kufafanua dhima za viambishi kinyume na matakwa ya swali. 

2.2.6 Swali la 5: Matumizi ya Sarufi 

Swali lilihusu mada ya Matumizi ya Sarufi na lililenga kupima 

uchambuzi. Swali lilimtaka mtahiniwa kutaja na kufafanua kwa 

mifano vipashio vitano vya kiarifu katika tungo za Kiswahili na 

lilikuwa na jumla ya alama 10. 

Swali lilijibiwa na asilimia 51.5 ya watahiniwa wote waliofanya 

mtihani. Swali hili ni miongoni mwa maswali yaliyojibiwa vizuri 

ambapo watahiniwa wengi (81%) waliweza kupata alama 3.5 

hadi 10. Kati yao, asilimia 60.4 walijibu vizuri na kupata alama 6 

hadi 10. Katika majibu yao, baadhi ya watahiniwa waliojibu 

vizuri zaidi waliweza kutaja na kufafanua vipashio vya kiarifu 

kama vile; (i) huundwa na kitenzi kikuu (ii) huundwa na kitenzi 

kishirikishi, (iii) huundwa na kitenzi kisaidizi na kitenzi kikuu (iv) 

huundwa na shamirisho (v) huundwa na chagizo na kutoa mifano 

dhahiri. Watahiniwa wengine walitaja na kufafanua vipashio vya 

kiarifu bila mifano na hivyo kushindwa kupata alama zote. 

Kielelezo 5.1 ni sampuli ya jibu la mtahiniwa aliyejitahidi 

kufafanua vipashio vya kiarifu na kutoa mifano kama swali 

lilivyoelekeza. 

Kielelezo 5.1 

 



21 
 

 
Kielelezo 5.1 ni sampuli ya jibu la mtahiniwa aliyefafanua 

vipashio vya kiarifu na kutoa mifano kama jibu la swali 

lilivyotakiwa. 

 

Asilimia 20.6 ya watahiniwa waliojibu swali hili walipata alama 

za wastani yaani 3.5 hadi 5.5 kutokana na kutoa baadhi ya hoja 

ambazo hazikujitosheleza katika majibu yao. Kwa mfano, 

mtahiniwa mmoja alitaja kipashio kimojawapo kuwa ni chagizo 

lakini mifano aliyoitoa ilihusu vitenzi badala ya vielezi. 

 

Aidha, watahiniwa wachache (19%) kati ya waliojibu swali hili 

walipata alama 0 hadi 3 ambazo ni chini ya kiwango cha wastani 

cha kufaulu. Watahiniwa hao walikosa maarifa kuhusu sehemu 

za tungo yaani kiima na kiarifu. Baadhi yao,  walitaja na 

kufafanua aina za virai kama vile; kirai nomino, kirai kivumishi, 

kirai kielezi, kirai kitenzi pamoja na kirai kiunganishi badala ya 

kutaja na kufafanua vipashio vya kiarifu kama swali 

lilivyoulizwa. Watahiniwa wengine katika kundi hili walitaja 

vipashio vya kiima na vya kiarifu kwa pamoja, kinyume na 

matakwa ya swali. Kielelezo 5.2 ni sampuli ya jibu la mtahiniwa 

aliyeshindwa kujibu swali hili kwa kutaja aina za virai katika 

sentensi badala ya kutaja  na kufafanua vipashio vya kiarifu. 

Kielelezo 5.2 

Kielelezo 5.2 ni sampuli ya jibu la mtahiniwa ambaye alieleza 

aina ya virai badala ya kueleza vipashio vya kiarifu katika tungo 

za Kiswahili. 

 

 

2.2.7 Swali la 6: Utumizi wa Lugha 

Swali lilitoka katika mada ya Utumizi wa Lugha na lilimtaka 

mtahiniwa kueleza faida tano na hasara tano za kutumia misimu 

katika lugha ya Kiswahili. Swali lililenga kupima tathmini na 

lilikuwa na jumla ya alama 10. 

Swali lilijibiwa na asilimia 96.5 ya watahiniwa wote waliofanya 

mtihani. Idadi kubwa ya watahiniwa hao (98.1%) walipata alama 

3.5 hadi 10. Swali hili ni miongoni mwa maswali yaliyojibiwa 

vizuri zaidi. Kati ya watahiniwa hao, asilimia 72 walilijibu swali  

vizuri na kupata alama 6 hadi 10. Katika kundi hili, baadhi ya 

watahiniwa walijibu vizuri kwa kueleza faida tano na hasara tano 

za kutumia misimu katika lugha ya Kiswahili na kutoa mifano 

dhahiri. Kwa mfano, mtahiniwa mmoja aliandika kwa usahihi 

faida za misimu kama vile; kukuza lugha, kupamba lugha, na 

kuwa kitambulisho cha jamii. Kwa upande wa hasara za misimu 

mtahiniwa aliandika; Misimu ina chuku/chumvi nyingi, hutumia 

lugha ya matusi, huharibu lugha na hupunguza hadhira na 

kuthibitisha kwa mifano sahihi. Watahiniwa wengine waliweza 

kuandika faida na hasara za misimu kwa usahihi lakini 

hawakuthibitisha hoja zao kwa mifano na hivyo kupata alama 

pungufu. Kielelezo 6.1 ni sampuli ya jibu la mtahiniwa aliyejibu 

vizuri swali hili na kutoa mifano dhahiri. 

Kielelezo 6.1 

Kielelezo 6.1 ni sampuli ya jibu la mtahiniwa aliyejibu vizuri kwa 

kueleza faida tano na hasara tano za kutumia misimu katika lugha 

ya Kiswahili. 

Hata hivyo, asilimia 26.1 ya watahiniwa waliojibu swali hili 

walipata alama za wastani yaani 3.5 hadi 5.5 kutokana na kutoa 

majibu ambayo hayakujitosheleza. Aidha, majibu ya swali hili 

yalitakiwa kuthibitishwa kwa mifano zaidi lakini baadhi ya 

watahiniwa hao hawakutoa mifano dhahiri ya kuthibitisha 

misimu husika. Hali kadhalika, watahiniwa wengine 

waliorodhesha tu hoja bila kuzitolea maelezo ya kutosha. 

Aidha, watahiniwa wachache (1.9%) pekee ndio waliojibu swali 

hili chini ya wastani na kupata alama 0 hadi 3. Hii ilitokana na 

baadhi ya watahiniwa kuwa na maarifa kidogo kuhusu faida na 

hasara za misimu katika lugha ya Kiswahili na hivyo kutoa hoja 

zisizo sahihi kwenye baadhi ya majibu yao. Watahiniwa wengine 

hawakulielewa swali na hivyo kuandika faida na hasara za 

misemo badala ya misimu. Kwa mfano, mtahiniwa mmoja katika 

kueleza faida za misimu alitoa hoja kama; inasaidia kuongezeka 

kwa rejesta za lugha na kuleta changamoto katika uongeaji. Kwa 

upande wa hasara za misimu mtahiniwa aliandika; hupotosha 

maana ya lugha ya Kiswahili, huwasaidia wahalifu kufanya 

uhalifu ; majibu ambayo hayakuwa sahihi. Kielelezo 6.2 ni 

sampuli ya jibu la mtahiniwa aliyeorodhesha baadhi ya faida na 

hasara za misimu ambazo sio sahihi katika lugha ya Kiswahili. 

Kielelezo 6.2. 

 
Kielelezo 6.2 ni sampuli ya jibu la mtahiniwa aliyetoa hoja 

ambazo hazikujitosheleza katika kueleza faida na hasara za 

misimu katika Kiswahili.  

 

2.3 SEHEMU C: UTUNGAJI 

2.3.1 Swali la 7: Uandishi wa Insha 

Swali lilihusu mada ya Utungaji katika kipengele cha uandishi 

wa insha. Swali lililenga kupima uundaji na lilimtaka mtahiniwa 

kuandika insha ya maneno yasiyopungua mia tatu na hamsini 

(350) na yasiyozidi mia nne (400) kuhusu „Mchango wa Vijana 

katika Maendeleo ya Taifa.‟ Swali lilikuwa na jumla ya alama 

20. 

 

Swali lilijibiwa na watahiniwa wengi (99.6%) kati ya watahiniwa 

wote waliofanya mtihani kwa kuwa lilikuwa ni swali la lazima. 

Uchambuzi wa majibu ya watahiniwa katika swali hili na kufaulu 

kwao kiasilimia kumewasilishwa vizuri katika Chati Na. 3 kwa 

kuonesha kufaulu kwa kiwango hafifu, kufaulu kwa kiwango cha 

wastani na kufaulu kwa kiwango kizuri. 

 

 
Chati Na. 3: Kufaulu kwa Watahiniwa kwa Asilimia 

 

Asilimia 96.1 ya watahiniwa hao walipata alama 7 hadi 20 kwa 

kuwa waliweza kuandika insha kwa kuzingatia matakwa ya swali 

kwa viwango tofauti. Idadi kubwa ya watahiniwa hao (55%) 

walilijibu vizuri na kupata alama 12 hadi 20. Baadhi yao 

waliandika insha kwa usahihi zaidi kwa kuzingatia idadi ya 

maneno yasiyopungua mia tatu na hamsini (350) na yasiyozidi 

maneno mia nne (400) kuhusu „Mchango wa Vijana katika 

Maendeleo ya Taifa.‟ Aidha, watahiniwa hao pia waliweza 

kuandika insha kwa kuzingatia; kichwa cha insha kilichoandikwa 

kwa herufi kubwa, matumizi ya alama za uandishi, matumizi ya 

lugha sanifu, idadi ya maneno na upangaji wa mawazo kimantiki 

katika kufafanua mchango wa vijana katika maendeleo ya taifa. 

Watahiniwa wengine waliopata alama za juu waliandika insha 

yenye upungufu katika idadi ya maneno au ongezeko la maneno  

kinyume na mahitaji ya swali hivyo kupata alama pungufu. 

Kielelezo 7.1 ni sampuli ya jibu la mtahiniwa aliyeandika insha 

iliyokidhi vigezo vyote vilivyohitajika katika kujibu swali hili. 

Kielelezo 7.1 

Kielelezo 7.1 ni sampuli ya jibu la mtahiniwa aliyeandika insha 

nzuri kwa kuzingatia idadi ya maneno, matumizi ya lugha 

sanifu, taratibu za uandishi na mpangilio wa hoja wenye 

mantiki. 

Hata hivyo, asilimia 41.1 ya watahiniwa waliofanya swali hili 

walipata alama za wastani yaani alama 7 hadi 11.5 kutokana na 

kuandika insha ambayo haikujitosheleza kwa baadhi ya vigezo 

muhimu vya uandishi wa insha. Watahiniwa hao, waliandika 

insha kwa kuzingatia vigezo vichache na kutoa ufafanuzi 

usiokuwa dhahiri kuhusu „Mchango wa Vijana katika Maendeleo 

ya Taifa.‟ 

 

Aidha, asilimia 3.9 pekee ya watahiniwa waliofanya swali hili 

hawakujibu kwa usahihi na hivyo kupata alama chini ya wastani 

yaani alama 0 hadi alama 6.5 kutokana na kuandika insha 

isiyokidhi viwango vya uandishi wa insha. Baadhi ya watahiniwa 

hao, hawakuwa na uelewa wa kutosha kuhusu vigezo muhimu 

vya kuzingatia katika uandishi wa insha kama vile idadi ya 

maneno, matumizi ya lugha sanifu na mpangilio wa hoja wenye 

mantiki na hivyo kupata alama za chini. Kielelezo 7.2 ni sampuli 

ya jibu la mtahiniwa aliyetunga hadithi kuhusu mchango wa 

vijana katika maendeleo ya taifa kinyume na matakwa ya swali. 

 

Kielelezo 7.2 

Kielelezo 7.2 ni sampuli ya jibu la mtahiniwa aliyetunga hadithi 

inayowausia vijana kuwa wema na kuepuka uvutaji wa bangi na 

madawa ya kulevya badala ya kuandika insha kuhusu mchango 

wa vijana kwa taifa. 

2.4 SEHEMU D: MAENDELEO YA KISWAHILI 

2.4.1 Swali la 8: Usanifishaji 

Swali lilihusu mada ya Maendeleo ya Kiswahili katika mada 

ndogo ya Usanifishaji wa Lugha ya Kiswahili. Swali lilimtaka 

mtahiniwa kuelezea matukio saba muhimu yaliyofanywa na 

serikali za Tanganyika na Zanzibar katika harakati za kusanifisha 

lugha ya Kiswahili kabla ya mwaka 1960. Swali lililenga kupima 

maarifa na lilikuwa na jumla ya alama 20. 

 

Swali lilijibiwa na asilimia 44.5 ya watahiniwa wote waliofanya 

mtihani. Uchambuzi wa majibu ya watahiniwa katika swali hili 

na kufaulu kwao kiasilimia kumefafanuliwa vizuri katika Chati 

Na.4 kwa kuonesha kufaulu kwa kiwango hafifu, kufaulu wa 

kwa kiwango cha wastani na kufaulu kwa kiwango kizuri. 

 

 
 

Chati Na. 4: Kufaulu kwa Watahiniwa kwa Asilimia 

 

Asilimia 95.6 ya watahiniwa waliojibu swali hili walipata alama 

7 hadi 20 kutokana na maarifa waliyokuwa nayo kuhusu 

usanifishaji wa lugha ya Kiswahili. Kati yao, watahiniwa wengi 

(81.2%) walilijibu vizuri na kupata alama 12 hadi 20. 

Watahiniwa hao kwa viwango tofauti waliweza kueleza matukio 

saba muhimu ya usanifishaji wa Kiswahili kabla ya mwaka 1960 

yaliyofanywa na serikali za Tanganyika na Zanzibar kama vile ; 

Mwaka 1925 – Mkutano wa kuchagua lahaja itakayotumika 

katika shule za Afrika ya Mashariki. Mwaka 1928 – Kuteua 

lahaja ya kiunguja ili itumike katika shughuli zote rasmi katika 



35 
 

Afrika ya Mashariki. Kielelezo 8.1 ni sampuli ya jibu la 

mtahiniwa aliyeweza kueleza matukio saba muhimu ya 

usanifishaji kabla ya miaka ya 1960 yaliyofanywa na serikali za 

Tanganyika na Zanzibar. 

 

Kielelezo 8.1 

Kielelezo 8.1 ni sampuli ya jibu la mtahiniwa aliyejibu vizuri 

ingawa katika majibu yake kulikuwa na kosa la kitahijia 

kama : kuwatia moja‟‟ badala ya „„kuwatia moyo‟‟na kosa la 

upatanisho wa kisarufi kwa kuandika „„chache‟‟ badala ya 

„„vichache.‟‟ Pia mtahiniwa hakutoa hitimisho. 

Aidha, asilimia 14.4 ya watahiniwa waliojibu swali hili, walipata 

alama za wastani yaani alama 7 hadi 11.5 kutokana na 

kushindwa kueleza matukio na wakati wake muafaka. Aidha, 

baadhi yao walitoa maana ya usanifishaji ambayo haikuwa sahihi 

na wengine walichanganya miaka/wakati wa tukio fulani na 

kutoa maelezo ambayo hayakujitosheleza katika kuelezea 

matukio hayo.  

 

Hata hivyo, watahiniwa wachache sana (4.4%) walipata alama 

chini ya wastani yaani alama 0 hadi 6.5 kutokana na kutoa 

majibu yasiyokidhi matakwa ya swali. Baadhi ya watahiniwa 

hao, walieleza mambo yanayosaidia kukua na kuenea kwa lugha 

ya Kiswahili kama vile; Elimu, Utawala, Dini, Mashamba, Jeshi 

la K.A.R, Vyombo vya habari na kampeni za kisiasa badala ya 

kueleza matukio saba ya usanifishaji yaliyofanywa na serikali ya 

Tanganyika na Zanzibar kabla ya 1960. Watahiniwa wengine 

walitoa majibu yasiyohusiana kabisa na dhana ya usanifishaji wa 

lugha ya Kiswahili na hivyo kupata alama 0. Kielelezo 8.2 ni 

sampuli ya jibu la mtahiniwa aliyeeleza mambo yanayosaidia 

kukua na kuenea kwa lugha ya Kiswahili kinyume na matakwa ya 

swali. 

Kielelezo 8.2. 

Kielelezo 8.2 ni sampuli ya jibu la mtahiniwa aliyeshindwa  

kuelezea matukio saba ya usanifishaji yaliyofanywa na serikali 

ya Tanganyika na Zanzibar kabla ya 1960. 

2.4.2 Swali la 9: Kukua na Kuenea kwa Kiswahili 
 

Swali lilihusu mada ya Maendeleo ya Kiswahili katika mada 

ndogo ya Kukua na Kuenea kwa Kiswahili baada ya Uhuru. 

Swali lilimtaka mtahiniwa kueleza hoja tano zinazoonesha jinsi 

serikali ya Tanzania inavyojizatiti katika kukinusuru Kiswahili 

dhidi ya kasumba zinazokikabili katika ukuaji wake. Swali hili 

lililenga kupima tathmini na lilikuwa na jumla alama 20. 

 

Swali lilijibiwa na asilimia 55.1 ya watahiniwa wote waliofanya 

mtihani. Miongoni mwa watahiniwa hao, asilimia 95.6 walipata 

alama 7 hadi 19.5 ambapo kati yao, asilimia 58.3 walilijibu 

vizuri na kupata alama 12 hadi 19.5. Baadhi ya  watahiniwa hao 

waliopata alama za juu walieleza hoja zinazoonesha jinsi 

serikali ya Tanzania inavyojizatiti katika kukinusuru Kiswahili 

dhidi ya kasumba zinazokikabili katika ukuaji wake. Kwa 

mfano, mtahiniwa aliyefanya vizuri alieleza hoja kama vile; 

kuundwa kwa taasisi mbalimbali zinazoshughulikia ukuaji wa 

Kiswahili, Kiswahili kutumika katika vyombo vya habari, 

Kiswahili kutumika kama lugha ya kufundishia elimu ya msingi 

na kadhalika. Kwa upande wa hitimisho aliweza kutoa hitimisho 

zuri linaloendana na swali. Kielelezo 9.1 ni sampuli ya jibu la 

mtahiniwa aliyejibu vizuri swali hili. 

Kielelezo 9.1.  

Kielelezo 9.1 ni sampuli ya jibu la mtahiniwa aliyeeleza vizuri 

hoja zinazoonesha jinsi serikali ya Tanzania inavyojizatiti 

kukabiliana na kasumba zinazoikabili lugha ya Kiswahili. 

 

Hata hivyo, asilimia 37.3 ya watahiniwa waliojibu swali hili 

walipata alama za wastani yaani alama 7 hadi 11.5 kutokana na 

kutoa hoja ambazo hazikujitosheleza. Pia, watahiniwa hao 

walitaja hoja bila kutoa ufafanuzi na mifano ya kukidhi majibu 

yaliyotarajiwa. 

Aidha, asilimia 4.4 ya watahiniwa waliojibu swali hili walipata 

alama chini ya wastani yaani alama 0 hadi 6.5 kutokana na 

kutokulielewa vyema swali na kutoa majibu yasiyokidhi 

matakwa ya swali. Baadhi yao walieleza matatizo mbalimbali 

yanayoikabili lugha ya Kiswahili kama vile; uhaba wa 

wataalamu wa lugha, sera ya wasomi kulegalega, uhaba wa 

fedha, ukosefu wa vifaa vya kufanyia kazi katika kukuza na 

kueneza lugha na ukosefu wa uzalendo katika lugha ya Kiswahili 

badala ya kuelezea jinsi serikali ya Tanzania inavyojizatiti katika 

kukinusuru Kiswahili dhidi ya kasumba zinazokikabili katika 

ukuaji wake. Watahiniwa wengine walieleza sababu za kukua na 

kuenea kwa Kiswahili kama mkakati wa kunusuru lugha ya 

Kiswahili dhidi ya kasumba zinazoikabili  kinyume na matakwa 

ya swali na hivyo kupata alama za chini. Kielelezo 9.2 ni mfano 

wa jibu la mtahiniwa aliyeeleza matatizo yanayokabili ukuaji wa 

lugha ya Kiswahili badala ya kueleza mikakati ya kunusuru 

Kiswahili dhidi ya kasumba mbalimbali zinazokabili ukuaji 

wake. 

Kielelezo 9.2 

Kielelezo 9.2 ni sampuli ya jibu la mtahiniwa aliyeeleza 

matatizo yanayokabili ukuaji wa lugha ya Kiswahili kinyume na 

matakwa ya swali. 

 

2.5 SEHEMU E: TAFSIRI  

2.5.1 Swali la 10: Nadharia ya Tafsiri 

Swali lilihusu mada ya Tafsiri na lilimtaka mtahiniwa 

kuthibitisha kauli isemayo utoshelevu wa tafsiri hutokana na 

mfasiri mwenyewe na kisha kutoa sababu nne zinazomfanya 

mfasiri kupata tafsiri toshelevu. Swali hili lililenga kupima 

maarifa na lilikuwa na jumla ya alama 20. 

Swali lilijibiwa na watahiniwa wengi (99.3%) kati ya watahiniwa 

wote waliofanya mtihani kwa kuwa lilikuwa ni swali la lazima. 

Uchambuzi wa majibu ya watahiniwa katika swali hili na kufaulu 

kwao kiasilimia kumewasilishwa vizuri katika Chati Na.5 kwa 

kuonesha kufaulu kwa kiwango hafifu, kufaulu kwa kiwango cha 

wastani na kufaulu kwa kiwango kizuri. 

 

 
 

Chati Na. 5: Kufaulu kwa Watahiniwa kwa Asilimia 

 

Asilimia 66.2 ya watahiniwa hao walipata alama 7 hadi 18. 

Aidha, watahiniwa wachache, (14.1%) tu ndio waliofanya vizuri 

na kupata alama 12 hadi 18 kutokana na kuweza kuthibitisha 

kauli isemayo, „Utoshelevu wa tafsiri hutokana na mfasiri 

mwenyewe‟ na kutoa sababu nne zinazomfanya mfasiri kupata 

tafsiri toshelevu‟. Hoja madhubuti zilizotolewa na baadhi ya 

watahiniwa hao ni kama vile; mfasiri anapaswa kufahamu lugha 

zote mbili, kuzingatia weledi wa wasomaji, kujua misingi ya 

tafsiri yake, kuwa mjuzi na mpana wa habari. Vilevile 

watahiniwa wengine waliweza kutoa hoja sahihi zenye utangulizi 

mzuri na hitimisho linaloendana na swali. Kielelezo 10.1 ni 

sampuli ya jibu la mtahiniwa aliyejibu vizuri kwa kutoa sababu 

nne zinazomfanya mfasiri kupata tafsiri toshelevu. 

Kielelezo 10.1 

Kielelezo 10.1 ni sampuli ya jibu la mtahiniwa aliyejibu vizuri 

ijapokuwa katika baadhi ya hoja zake alichanganya dhana ya 

tafsiri na ukalimani. Kwa mfano, katika hoja ya pili aliandika 

neno „„wasikilizaji‟‟ neno linalotumika katika dhana ya 

ukalimani.  

 

Hata hivyo, watahiniwa wengi (52.1%) waliojibu swali hili 

walipata alama za wastani ambazo ni alama 7 hadi 11.5 

kutokana na kutoa majibu ambayo hayakuwa na ufafanuzi 

toshelevu kwa baadhi ya hoja ambapo wengine walichanganya 

dhana ya tafsiri na ukalimani katika majibu yao. 

 

Aidha, asilimia 33.8 ya watahiniwa waliojibu swali hili walipata 

alama chini ya wastani yaani alama 0 hadi 6.5. Miongoni mwao, 

asilimia 1.1 walishindwa kujibu kwa usahihi na kupata alama 0 

kutokana na kukosa maarifa juu ya dhana nzima ya tafsiri. 

Baadhi ya watahiniwa hao walieleza mchakato wa kutafsiri 

matini kama; (i) Maandalizi, (ii) kuidurusu kazi , (iii) kusomwa 

na mtu mwingine, (iv) kuitoa kwa watu husika, badala ya kutoa 

sababu nne zinazomfanya mfasiri kupata tafsiri toshelevu. 

Watahiniwa wengine walishindwa kutoa utangulizi na hitimisho 

linaloendana na swali na hivyo kupata alama chini ya wastani. 

Kielelezo 10.2 ni sampuli ya majibu ya mtahiniwa aliyeelezea 

mchakato wa kutafsiri matini asilia badala ya kueleza sababu 

nne zinazomfanya mfasiri kupata tafsiri toshelevu. 

Kielelezo 10.2 

 

 
Kielelezo 10.2 kinaonesha sampuli ya majibu ya mtahiniwa 

aliyeshindwa kutoa sababu nne zinazomfanya mfasiri kupata 

tafsiri toshelevu. 

3.0 SEHEMU YA II: MTIHANI WA KISWAHILI KARATASI YA PILI 

3.1 TATHMINI KWA KILA SWALI 
 

3.2 SEHEMU A: FASIHI KWA UJUMLA 

3.2.1 Swali la 1: Fasihi kwa Ujumla 

Swali lilitoka katika mada ya Fasihi kwa Ujumla na lililenga 

kupima majazi ya utambuzi kuhusu uchambuzi. Swali hili 

lilimtaka mtahiniwa kufafanua kwa mifano mambo manne 

muhimu yanayoweza kumfanya mwandishi wa kazi za fasihi 

kuwa huru katika kuitetea na kuisemea jamii yake kuhusu 

matatizo mbalimbali yaliyopo bila kikwazo. Swali lilikuwa na 

jumla ya alama 20.  

Swali lilijibiwa na watahiniwa wachache (28%) kati ya 

watahiniwa wote waliofanya mtihani. Hata hivyo, asilimia 87.6 

ya watahiniwa hao walipata alama 7 hadi 19.5 ambapo miongoni 

mwao asilimia 72.1 walifanya vizuri na kupata alama 12 hadi 

19.5 kwa sababu waliweza kufafanua mambo yanayomfanya 

mwandishi wa fasihi kuwa huru katika kuitetea jamii katika 

viwango tofauti. Baadhi ya watahiniwa hao waliweza kueleza 

mambo manne kama vile; Uhuru wa mwandishi unavyoonekana 

katika utashi wake, jinsi ya kuitawala vema sanaa yake, lugha 

anayoitumia, falsafa inayoeleweka na kutoa hitimisho 

linalosadifu vizuri yale aliyoyazungumzia. Aidha, watahiniwa 

wengine waliopata alama za juu hawakuweza kutaja mambo yote 

ingawa waliweza kutoa ufafanuzi toshelevu. Kielelezo 1.1 

kinaonesha jibu la mtahiniwa aliyeweza kujibu vizuri kwa kutoa 

mifano maridhawa. 

Kielelezo 1.1 

Kielelezo 1.1 kinaonesha sampuli ya jibu la mtahiniwa aliyeweza 

kufafanua mambo yanayomfanya mwandishi wa fasihi kuwa huru 

katika kuitetea jamii yake. 

 

Aidha, watahiniwa wachache (15.5%) walitoa hoja na maelezo 

yasiyokuwa na mifano na pia miongoni mwao walishindwa kutoa 

utangulizi mzuri na hitimisho zuri na hivyo  kupata alama 7 hadi 

11.5 ambazo ni alama za wastani.  

Hata hivyo, asilimia ndogo sana (1.2%) ya watahiniwa 

waliofanya swali hili walishindwa kueleza mambo manne 

muhimu yanayoweza kumfanya mwandishi wa kazi ya fasihi 

kuwa huru kuandika ama kukosoa jambo lolote bila kikwazo na 

hivyo kupata alama 0. Watahiniwa hao walishindwa kueleza hoja 

kama vile ; msimamo na falsafa ya mwandishi na namna 

mwandishi anavyoweza kufanya ubunifu katika kuitawala lugha. 

Kwa mfano, mtahiniwa mmoja aliandika mambo yanayohusu 

dhima ya kazi za fasihi kama vile kuelimisha jamii, kuikomboa 

jamii na kuishauri jamii badala ya kueleza masuala yanayohusu 

uhuru wa mwandishi. Kielelezo 1.2 kinaonesha mtahiniwa 

aliyeandika hoja tofauti na matakwa ya swali.  

Kielelezo 1.2 

 
Kielelezo 1.2 kinaonesha sampuli ya sehemu ya jibu la mtahiniwa 

aliyeandika dhima mbalimbali za fasihi badala ya kuandika 

mambo yanayompa uhuru mwandishi katika kuiandika kazi yake. 

3.2.2 Swali la 2: Fasihi kwa Ujumla. 
 

Swali lilitoka katika mada ya Fasihi kwa Ujumla na lililenga 

kupima majazi ya utambuzi ngazi ya uchambuzi. Swali lilikuwa 

na jumla ya alama 20 na lilimtaka mtahiniwa kutaja na kueleza 

mambo matano yanayofanya usanii wa kifasihi kuwa tofauti na 

usanii wa sanaa nyinginezo kama vile; uchongaji na ususi. 

Watahiniwa wengi (71.6%) kati ya waliofanya mtihani walijibu 

swali hili. Uchambuzi wa majibu ya watahiniwa katika swali hili 

na kufaulu kwao kiasilimia kumefafanuliwa vizuri katika Chati 

Na. 6 kwa kuonesha kufaulu kwa kiwango hafifu, kufaulu kwa 

kiwango cha wastani na kufaulu kwa kiwango kizuri. 

 

 
Chati Na. 6: Kufaulu kwa Watahiniwa kwa Asilimia 
 

Asilimia 97.1 ya watahiniwa hao walipata alama 7 hadi 19.5. 

Swali hili ni miongoni mwa maswali yaliyojibiwa vizuri kwani 

watahiniwa wengi (82.7%) walifanya vizuri na kupata alama 12 

hadi 19.5. Baadhi ya watahiniwa hao waliopata alama za juu 

waliweza kutoa utangulizi mzuri, kutaja mambo matano 

yanayofanya usanii wa kifasihi kutofautiana na fasihi nyingine 

kama vile ; mpangilio mzuri wa matukio yaani muundo, uteuzi 

mzuri wa lugha, uumbaji wa wahusika na mandhari. Kielelezo 

2.1 kinaonesha sampuli ya jibu la mtahiniwa aliyejibu vizuri 

kwa kuonesha tofauti kama vile : uwepo wa wahusika, lugha, 

mandhari na utendekaji katika usanii wa kifasihi. 

Kielelezo 2.1 

Kielelezo 2.1 kinaonesha sampuli ya jibu la mtahiniwa aliyeweza 

kufafanua mambo yanayotofautisha usanii wa fasihi na usanii 

mwingine kama vile ususi na uchongaji. 

 

Hata hivyo, watahiniwa wachache (14.4%) walishindwa kutoa 

utangulizi mzuri, mpangilio mzuri wa matukio yaani muundo 

katika kazi za kifasihi na hivyo kuwafanya kupata alama 7 hadi 

11.5 ambazo ni alama za wastani. 

 

Aidha, asilimia 2.9 ya watahiniwa waliofanya swali hili walipata 

alama chini ya 7 ambapo miongoni mwao asilimia 0.1 walipata 

alama 0. Baadhi ya watahiniwa hao walitoa hoja chache ambazo 

hazikuwa na ufafanuzi wa kutosha. Aidha, watahiniwa wengine  

waliandika hoja ambazo hazikuwa na uhusiano na kile 

kilichoulizwa. Kwa mfano,  mtahiniwa mmoja aliandika hoja 

kama vile; „kuelimisha  jamii‟, kukosoa jamii, kuakisi yaliyomo 

kwenye jamii ‟, vilevile aliandika kutambulisha jamii fulani, hoja 

ambazo hazikuwa sahihi. Kielelezo 2.2 ni sampuli ya jibu la 

mtahiniwa aliyejibu kinyume na mahitaji ya swali. 

 

Kielelezo 2.2 

Kielelezo 2.2 kinaonesha sampuli ya jibu la mtahiniwa aliyeeleza 

dhima za fasihi badala ya kueleza mambo yanayofanya usanii wa 

kifasihi kuwa tofauti na usanii wa sanaa nyingine.  

3.3 SEHEMU B: USHAIRI 

3.3.1 Swali la 3: Uhakiki wa Ushairi 

Swali lilihusu mada ya Ushairi, lililenga kupima tathmini na 

lilikuwa na jumla ya alama 20. Aidha, swali lilimtaka mtahiniwa 

kutetea usemi usemao kuwa „„Washairi wengi ni jasiri katika 

kufichua maovu yaliyopo katika jamii ili kuziimarisha.‟‟ 

 

Swali lilijibiwa na watahiniwa wengi (94.5%) kati ya 

watahiniwa wote waliofanya mtihani. Miongoni mwa 

watahiniwa hao, asilimia 98.9 walipata alama 7 hadi 19.5. Kati 

ya hao, asilimia 87.9 walifanya vizuri na kupata alama 12 hadi 

19.5. Swali hili ni miongoni mwa maswali yaliyojibiwa vizuri 

kutokana na watahiniwa wengi waliopata alama za juu kwa, 

viwango tofauti kuweza kuonesha maovu mengi yaliyofichuliwa 

na washairi kama vile; kupinga rushwa, ukoloni mamboleo, 

kukemea uongozi mbaya unyonyaji/unyanyasaji, usaliti na wizi 

na pia kuiasa jamii kuwa na maadili bora. Kielelezo 3.1 

kinaonesha sampuli ya jibu la mtahiniwa aliyetoa hoja sahihi na 

kuzifafanua ipasavyo kwa kila diwani. 

Kielelezo 3.1 

Kielelezo 3.1 kinaonesha sampuli ya jibu la mtahiniwa aliyeweza 

kufafanua vyema suala zima la kufichua maovu yaliyopo katika 

jamii ili kuziimarisha kwa kutoa mifano maridhawa. 

Aidha, asilimia 11 ya watahiniwa waliofanya swali hili 

walipata alama 7 hadi 11.5 ambazo ni alama za wastani kwa 

sababu waliweza kutoa hoja za maovu yaliyopo katika jamii 

bila kuonesha mifano kutoka katika mashairi yanayodhihirisha 

maovu hayo yanayokemewa na wasanii kama ilivyohitajika 

katika swali.  

Ijapokuwa watahiniwa wengi (87.9%) walijibu vizuri swali 

hili, asilimia ndogo sana (1.1%) ya watahiniwa hawakulijibu 

kwa usahihi na hivyo kupata alama 0 hadi 6.5. Miongoni mwa 

watahiniwa hao asilimia 0.1 walipata alama 0 kutokana na 

kutokuwa na maarifa ya kutosha katika dhana nzima ya ushairi, 

taratibu za uandishi na matumizi ya lugha sanifu kwani 

hawakuweza kutoa hoja zenye ufafanuzi toshelevu. Kielelezo 

3.2 ni sampuli ya jibu la mtahiniwa aliyeshindwa kujibu kwa 

kufuata matakwa ya swali.   

Kielelezo 3.2 

 
Kielelezo 3.2 ni sampuli ya jibu la mtahiniwa aliyetumia kitabu 

kimoja tu cha ushairi na pia alishindwa kufafanua hoja yake moja 

aliyoitoa. 

 

3.3.2 Swali la 4: Uhakiki wa Ushairi 

Swali lilihusu Ushairi na lilimtaka mtahiniwa kuonesha  

masuluhisho manne yaliyotolewa na washairi ili kukabiliana na 

changamoto zinazohusiana na kukosekana kwa uzalendo katika 

jamii. Swali lilikuwa na jumla ya alama 20 na lililenga kupima 

tathmini. 

Swali lilijibiwa na watahiniwa wachache sana (5%) kati ya 

watahiniwa wote waliofanya mtihani. Uchambuzi wa majibu ya 

watahiniwa katika swali hili na kufaulu kwao kiasilimia 

kumewasilishwa vizuri katika Chati Na.7 kwa kuonesha kufaulu 

kwa kiwango hafifu, kufaulu kwa kiwango cha wastani na 

kufaulu kwa kiwango kizuri. 

Chati Na. 7: Kufaulu kwa Watahiniwa kwa Asilimia 

 

Swali hili ni miongoni mwa maswali yaliyojibiwa vizuri kwani 

asilimia 98.5 ya waliolijibu walipata alama 7 hadi 19 ambapo 

asilimia 89.2 walifanya vizuri na kupata alama 12 hadi 19. 

Baadhi ya watahiniwa hao waliweza kuonesha masuluhisho 

machache lakini yaliyokuwa na ufafanuzi uliojitosheleza. 

Aidha, idadi kubwa ya watahiniwa waliofanya vizuri waliweza 

kuandika masuluhisho manne yaliyotolewa na washairi ili 

kukabiliana na changamoto zinazohusiana na ukosefu wa 

uzalendo katika jamii. Kwa mfano, mtahiniwa mmoja alitumia 

diwani ya Kimbunga na Chungu Tamu. Katika diwani ya 

Kimbunga alitoa masuluhisho kama vile; kupiga vita uongozi 

mbaya na rushwa kwa kurejea shairi la „Kimbunga‟ na 

„Madanganyo’. Kwa upande wa diwani ya Chungu Tamu alitoa 

masuluhisho kama vile; kupiga vita matabaka kwa kurejea 

shairi la „Chatu na Kuku‟, kufanya kazi kwa bidii kwa kurejea 

shairi la „Daktari Askari’, kupiga vita uongozi mbaya kwa 

kurejea shairi la „Tishio la Binadamu‟ na „Kademokrasia 

Kametoweka‟, kuwa na mapenzi ya kweli na nchi kwa kurejea 

shairi la „Daktari Askari‟. Vilevile mtahiniwa aliweza kutoa 

utangulizi na hitimisho linaloendana na swali kama Kielelezo 

4.1 kinavyoonesha. 

Kielelezo 4.1 

Kielelezo 4.1 ni sampuli ya jibu la mtahiniwa aliyejibu vizuri 

kwa kuonesha  masuluhisho yanayotolewa na washairi  katika  

kukabiliana na kukosekana kwa uzalendo katika jamii. 

Hata hivyo, idadi ndogo (9.3%) ya watahiniwa waliojibu swali 

hili walipata alama 7 hadi 11.5 ambazo ni alama za wastani 

kutokana na kutokuwa na maarifa ya kutosha kuhusu majina ya 

vitabu husika vya ushairi. Baadhi ya watahiniwa hao 

walichanganya majina ya shairi na wengine walishindwa 

kuonesha wazi masuluhisho yaliyooneshwa na washairi ili 

kukabiliana na changamoto za ukosefu wa uzalendo katika 

jamii. 

Aidha, watahiniwa wachache sana (1.5%) kati ya waliofanya 

swali hili walishindwa kulijibu kwa usahihi na hivyo kupata 

alama 0 hadi 6.5 ambapo miongoni mwao asilimia 0.2 walipata 

alama 0. Baadhi ya watahiniwa hao waliandika hoja ambazo ni 

tofauti na mahitaji ya swali. Watahiniwa wengine 

walichanganya vitabu husika hasa katika kurejea mashairi ya 

diwani hizo. Kwa mfano, mtahiniwa mmoja alieleza baadhi ya 

dhamira zinazopatikana katika diwani ya Chungu Tamu badala 

ya kueleza masuluhisho yaliyotolewa na msanii katika 

kukabiliana na changamoto zinazohusiana na kukosekana kwa 

uzalendo katika jamii. Aidha, mtahiniwa huyo alitumia riwaya 

ya Kufikirika ambayo haina uhusiano na ushairi. Kielelezo 4.2 

ni mfano dhahiri wa mtahiniwa wa aina hiyo.  

Kielelezo 4.2 

 
Kielelezo 4.2 ni sampuli ya jibu la mtahiniwa aliyeeleza dhamira 

badala ya masuluhisho ya kukabili ukosefu wa uzalendo katika 

jamii. Vilevile mtahiniwa huyo alitumia diwani ya Chungu Tamu 

pamoja na riwaya ya Kufikirika badala ya kutumia vitabu vya 

ushairi pekee. 

3.4 SEHEMU C: RIWAYA 

3.4.1 Swali la 5: Uhakiki wa Riwaya 

Swali lilitoka katika mada ya Fasihi Andishi hasa kuhusu vitabu 

teule vya Riwaya na lililenga kupima uchambuzi. Swali lilimtaka 

mtahiniwa afafanue faida za kazi za fasihi andishi kwa jamii ya 

Tanzania kwa nyakati zote na lilikuwa na jumla ya alama 20. 

Uchambuzi wa majibu ya watahiniwa katika swali hili na kufaulu 

kwao kiasilimia kumefafanuliwa vizuri katika Chati Na. 8 kwa 

kuonesha kufaulu kwa kiwango hafifu, kufaulu kwa kiwango cha 

wastani na kufaulu kwa kiwango kizuri. 

 

 

Chati Na. 8 : Kufaulu kwa Watahiniwa kwa Asilimia 

 

Swali lilijibiwa na asilimia 63.7 ya watahiniwa wote waliofanya 

mtihani. Asilimia 99.1 ya watahiniwa waliojibu swali hili 

walipata alama 7 hadi 19.5. Miongoni mwa watahiniwa hao, 

asilimia 92.2 walipata alama 12 hadi 19.5. Baadhi ya watahiniwa 

hao waliofanya vizuri waliweza kufafanua faida mbalimbali 

zinazoweza kupatikana katika riwaya mbili walizosoma kwa 

jamii ya Tanzania. Faida hizo ni kama vile; kuelimisha jamii na 

kutoa ufumbuzi wa matatizo mbalimbali ambayo jamii imeweza 

kufaidika na kubadilika. Watahiniwa wengine waliopata alama 

za juu waliweza kufafanua faida kama vile umuhimu wa 

uwajibikaji, kudumisha na kuyaenzi mapenzi ya kweli, umuhimu 

wa elimu, kufanya kazi kwa bidii na kuepuka tamaa ya fedha.  

Kielelezo 5.1 kinaonesha sampuli ya jibu la mtahiniwa aliyejibu 

vizuri swali hili. 

Kielelezo 5.1 

Kielelezo 5.1 kinaonesha sampuli ya jibu la mtahiniwa  

aliyeandika hoja zilizofafanuliwa vizuri na hitimisho 

linaloendana na swali. 

Aidha, asilimia 6.9 ya watahiniwa waliofanya swali hili walipata 

alama 7 hadi 11.5 ambazo ni alama za wastani  kwa sababu  

baadhi yao walishindwa kufafanua hoja walizozitoa kwa 

kinagaubaga. Watahiniwa wengine walitoa maelezo ambayo 

hayakujitosheleza kwani walishindwa kuonesha jinsi wasanii 

walivyoweza kuelimisha jamii na kutoa ufumbuzi wa matatizo 

ili jamii iweze kufaidika na kupata maendeleo. 

Hata hivyo, asilimia ndogo sana (0.9%) ya watahiniwa 

waliofanya swali hili walishindwa kulijibu kwa usahihi na hivyo 

kupata alama 0 hadi 6.5. Miongoni mwao, watahiniwa wachache 

sana walishindwa kuandika utangulizi unaoendana na swali, 

kufafanua faida mbalimbali zinazoweza kupatikana katika 

riwaya mbili. Watahiniwa wengine walishindwa hata kutaja 

majina ya riwaya walizozitumia kutoa hoja zao hivyo kupata 

alama 0. Kielelezo 5.2 ni sampuli ya jibu la mtahiniwa ambaye 

hakuweza kujibu swali hili ipasavyo. 

Kielelezo 5.2  

  
Kielelezo 5.2 kinaonesha sampuli ya jibu la mtahiniwa 

aliyeshindwa kujibu swali hili kikamilifu hasa katika kufafanua 

kwa kurejea katika vitabu teule vya riwaya. 

 

3.4.2 Swali la 6: Uhakiki wa Riwaya 

Swali lilitoka katika mada ya Fasihi Andishi hasa kuhusu vitabu 

teule vya Riwaya na lililenga kupima majazi ya utambuzi ngazi 

ya uchambuzi. Swali lilikuwa na jumla ya alama 20 na lilimtaka 

mtahiniwa kuthibitisha jinsi mienendo ya wahusika wakuu 

ilivyofanikisha kuibua dhamira za waandishi katika riwaya 

mbili. 

Swali lilijibiwa na watahiniwa wachache (36.1%) kati ya 

watahiniwa wote waliofanya mtihani. Miongoni mwa 

watahiniwa hao, asilimia 80.6 walilijibu vizuri kwani baadhi 

yao waliweza kuibua mienendo mbalimbali ya wahusika wakuu 

katika vitabu teule vya Vuta Nkuvute na Usiku Utakapokwisha 

na kupata alama 12 hadi 19. Baadhi ya mienendo hiyo iliibuliwa 

na wahusika wakuu Yasmin,  Denge, Gonza na Chioko. Aidha, 

watahiniwa wengine waliopata alama za juu waliweza kuibua 

dhamira mbalimbali kama vile : Usaliti, Ujasiri wa Mwanamke 

katika kupinga mila potofu hasa kuhusu ndoa za utotoni, kupiga 

vita rushwa na wahujumu uchumi, dhuluma iliyokithiri katika 

jamii na matatizo ya usafiri yanavyokuwa kikwazo kikubwa 

katika jamii pamoja na kutetea utawala bora. Kielelezo 6.1 

kinaonesha sampuli ya jibu la mtahiniwa aliyeweza kujibu swali 

hili kwa usahihi. 

Kielelezo 6.1 

 
 



79 
 

 



80 
 

 

 



81 
 

 
Kielelezo 6.1 kinaonesha sampuli ya jibu la mtahiniwa aliyeweza 

kufafanua mienendo ya wahusika wakuu ilivyofanikisha kuibua 

dhamira mbalimbali katika riwaya teule. 

Aidha, asilimia ndogo sana (17.2%) ya watahiniwa waliojibu swali 

hili walipata alama 7 hadi 11.5 ambazo ni alama za wastani. 

Baadhi yao walitoa hoja ambazo hazikujitosheleza. Kutokana na 

kushindwa kutumia lugha sanifu, kuzingatia taratibu za uandishi na 

hasa matumizi ya tahajia. Kwa mfano, baadhi ya watahiniwa 

waliandika majina ya wahusika kwa herufi ndogo na pia kutumia 

wahusika wadogo badala ya wahusika wakuu katika kujenga hoja 

zao. Kielelezo 6.2 ni mfano wa jibu la mtahiniwa ambaye alitumia 

riwaya ya Mfadhili na Vuta N’kuvute na kujadili wahusika wengi 

(wadogo) walivyoibua dhamira mbalimbali katika riwaya hizo 

badala ya kujadili wahusika wakuu pekee kama swali lilivyohitaji. 

Kielelezo 6.2 

Kielelezo 6.2 kinaonesha sampuli ya majibu ya mtahiniwa ambaye 

alishindwa kuonesha tabia na mienendo ya wahusika wakuu 

inavyoibua dhamira mbalimbali, hivyo kupata alama za wastani. 

 

Hata hivyo, watahiniwa wachache sana (2.2%) ndio walioshindwa 

kujibu vizuri swali hili na hivyo kupata alama chini ya 7. Miongoni 

mwa watahiniwa hao, waliopata alama za chini ya wastani 

walishindwa kithibitisha jinsi mienendo ya wahusika wakuu 

ilivyofanikisha kuibua dhamira za waandishi. Aidha, uchambuzi 

wa majibu ya watahiniwa unaonesha kuwa, watahiniwa hao 

hawakufuata matakwa ya swali kwani walijikita kueleza mienendo 

ya wahusika wadogo badala ya wahusika wakuu kama swali 

lilivyoelekeza. 

 

3.5 SEHEMU D: TAMTHILIYA 

3.5.1 Swali la 7: Uhakiki wa Tamthiliya 

Swali lilitoka katika mada ya Fasihi Andishi, lilihusu vitabu 

teule vya Tamthiliya na lililenga kupima uchambuzi. Swali 

liliwataka watahiniwa kufafanua mbinu tano kwa kila tamthiliya 

zilizopendekezwa na waandishi wa tamthiliya mbili kama 

nyenzo ya kujenga jamii mpya. Swali lilikuwa na jumla ya 

alama  20.  

Asilimia 87 ya watahiniwa waliofanya swali hili walilijibu 

vizuri na kupata alama 12 hadi 19. Watahiniwa hao kwa 

viwango tofauti waliweza kufafanua vizuri mbinu mbalimbali 

kama vile ; umoja na mshikamano, kupiga vita  uongozi mbaya, 

matabaka, dhuluma, unyanyasaji, umaskini na rushwa, 

umuhimu wa elimu na kuzingatia maadili ya jamii kama mbinu 

zilizopendekezwa na wasanii katika kujenga jamii mpya. 

Kielelezo 7.1 kinaonesha mtahiniwa aliyeweza kujibu vizuri 

swali hili. 

Kielelezo 7.1 

Kielelezo 7.1 kinaonesha sampuli ya jibu la mtahiniwa aliyeweza 

kufafanua vizuri mbinu tano zilizopendekezwa na waandishi kama 

nyenzo za ujenzi wa jamii mpya. 

 

Aidha, asilimia 11.5 ya watahiniwa waliofanya swali hili 

walipata alama za wastani ambazo ni kuanzia alama 7 hadi 11.5 

kwa sababu  waliweza kutaja matatizo yaliopo katika jamii bila 

ya kufafanua au kuonesha mbinu gani walizotumia waandishi ili 

kuweza kujenga jamii mpya katika kuleta maendeleo ya kweli. 

Hata hivyo, wapo watahiniwa wachache sana (1.5%) waliopata 

alama 0 hadi 6.5. Miongoni mwao, asilimia 0.2 walishindwa 

kuhusisha mbinu mbalimbali zilizotumiwa na waandishi hivyo 

kupata alama 0. Kwa mfano, katika tamthiliya ya Morani 

mtahiniwa mmoja aliorodhesha; „„mbinu ya kutumia barua‟‟, 

„„mbinu ya kutumia risasi’‟, „„mbinu ya kutumia hadithi’‟na 

mbinu ya kutumia majibizano.‟‟ Kwa upande wa tamthiliya ya 

Kivuli Kinaishi mtahiniwa aliandika; „„mbinu ya kutumia 

uchawi‟‟, „„mbinu ya kutumia sauti‟‟, na „„mbinu ya kutumia 

nyimbo‟‟ hoja ambazo hazikuwa mbinu sahihi katika kujenga 

jamii mpya. Kielelezo 7.2 ni sampuli ya jibu la mtahiniwa 

aliyejibu tofauti na matakwa ya swali. 

 

Kielelezo 7.2 

 

 

 



92 
 

 

Kielelezo 7.2 ni sampuli ya jibu la mtahiniwa aliyeshindwa 

kutaja na kufafanua mbinu zilizotumiwa na waandishi wa 

tamthiliya kama nyenzo ya ujenzi wa jamii mpya katika kuleta 

maendeleo ya kweli. 

 

3.5.2 Swali la 8: Uhakiki wa Tamthiliya 

Swali lilitoka katika mada ya Fasihi Andishi, lilihusu vitabu 

teule vya tamthiliya  na lililenga kupima majazi ya utambuzi 

ngazi ya tathmini. Swali lilikuwa na jumla ya alama 20 na 

lilimtaka mtahiniwa afafanue kuhusu machungu 

yanayodhihirika katika tamthiliya mbili kutokana na ujumbe 

mzito unaobebwa kwa jamii.  



93 
 

Swali lilijibiwa na watahiniwa wachache (25.4%) kati ya 

watahiniwa wote waliofanya mtihani. Hata hivyo, asilimia 74.1 

ya watahiniwa hao walilijibu vizuri na kupata alama 12 hadi 20. 

Baadhi ya watahiniwa hao waliopata alama za juu waliweza 

kufafanua machungu hayo kama, dhuluma iliyokuwa inafanywa 

na viongozi kwa wananchi, mila potofu zilivyokuwa 

zinamkandamiza mwanamke na wananchi kukosa haki yao 

kutokana na kushamiri kwa rushwa. Aidha, watahiniwa wengine 

waliofanya vizuri waliweza kuandika machungu hayo na 

kuyathibitisha kwa hoja zinazodhihirika kutoka katika vitabu 

teule vya tamthiliya. Kwa mfano, mtahiniwa mmoja aliweza 

kufafanua machungu hayo kama vile ; Uhujumu uchumi, usaliti, 

rushwa, uongozi mbaya, kukosekana kwa haki na matabaka 

kama mambo yanayoiletea jamii masikitiko makubwa na 

kuikosesha maendeleo ya kweli. Kielelezo 8.1 kinaonesha 

sampuli ya jibu la mtahiniwa aliyeweza kufafanua machungu 

yanayodhihirika katika tamthiliya mbili teule. 

Kielelezo 8.1 

Kielelezo 8.1 ni sampuli ya jibu la mtahiniwa ambaye 

aliweza kutoa hoja mbalimbali zinazoleta machungu na 

masikitiko makubwa kwa jamii. 

 

Aidha, asilimia 22.7 ya watahiniwa waliofanya swali hili 

walishindwa kufafanua baadhi ya hoja ingawa waliweza 

kuzitaja. Hata hivyo,  maelezo ya watahiniwa hao hayakuwa na 

ufafanuzi toshelevu  hivyo kupata alama za wastani ambazo ni 

kuanzia alama 7 hadi 11.5. 

 

Licha ya swali hili kujibiwa na watahiniwa wachache na 

kufanywa vizuri na asilimia kubwa ya watahiniwa (74.1%), 

asilimia 3.2 walishindwa kulijibu kwa usahihi na hivyo kupata 

chini ya alama 7 ambazo zilikuwa alama za wastani. Miongoni 

mwa watahiniwa hao, asilimia 0.2 walipata alama 0 kutokana 

na kutokuwa na maarifa ya kutosha na kutoelewa mahitaji ya 

swali kuhusu machungu yanayodhihirika ambayo yanabeba 

ujumbe mzito wenye masikitiko makubwa kwa jamii. Aidha, 

watahiniwa wengine walieleza hoja ambazo hazikuwa majibu 

sahihi ya swali. Kwa mfano, mtahiniwa mmoja alieleza kuhusu  

dhamira ambazo hazikuwa zinalandana na matakwa ya swali 

kama Kielelezo 8.2 kinavyoonesha. 

Kielelezo 8.2 

Kielelezo 8.2 kinaonesha sampuli ya sehemu ya jibu la 

mtahiniwa aliyefafanua dhamira mbalimbali badala ya 

kueleza machungu yaliyodhihirika katika tamthiliya mbili 

teule. 

3.6 SEHEMU E: USANIFU WA MAANDISHI. 

3.6.1 Swali la 9: Usanifu wa Maandishi 

Swali lilitoka katika mada ya Usanifu wa Maandishi na 

lilimtaka mtahiniwa asome shairi kisha ajibu maswali 

yaliyofuata; maswali hayo yaligawanyika katika vipengele (a) 

hadi (d) na vilikuwa na jumla ya alama 20.  

Kipengele (a) kilimtaka mtahiniwa kupendekeza kichwa cha 

shairi kisichozidi maneno mawili. Kipengele (b) kilimtaka 

mtahiniwa kueleza dhamira ya mtunzi wa shairi kwa kutoa hoja 

nne. Kipengele (c) kilimtaka mtahiniwa kueleza maana za 

maneno kama yalivyotumika katika shairi. Maneno hayo 

yalikuwa (i) Kedi, (ii) Weledi, (iii) Tufani na (iv) Ubazazi. 

Kipengele (d) kilimtaka mtahiniwa aeleze kuhusu usemi 

alioutumia mshairi usemao, „„Achumacho ni posho‟‟. 

Swali lilijibiwa na watahiniwa wachache (37.5%) kati ya 

watahiniwa wote waliofanya mtihani. Uchambuzi wa majibu ya 

watahiniwa katika swali hili na kufaulu kwao kiasilimia 

kumewasilishwa vizuri katika Chati Na. 9 kwa kuonesha kufaulu 

kwa kiwango hafifu, kufaulu kwa kiwango cha wastani na 

kufaulu kwa kiwango kizuri. 

 

 
Chati Na. 9: Kufaulu kwa Watahiniwa kwa Asilimia 

Asilimia 84.1 ya watahiniwa waliojibu  swali hili walipata 

alama 7 hadi 19.5. Aidha, asilimia 30 ya watahiniwa waliolijibu 

walipata alama 12 hadi 19.5. Idadi kubwa ya watahiniwa 

waliofanya vizuri waliweza kujibu sehemu kubwa ya swali kwa 

usahihi kutokana na uelewa mzuri wa matini waliyoisoma 

katika shairi walilopewa. Aidha, watahiniwa wachache 

waliolijibu waliacha baadhi ya vipengele kutokana na kukosa 

uelewa wa matini waliyopewa. Kwa mfano, mtahiniwa mmoja 

aliyejibu vizuri alishindwa kujibu kipengele 9 (b) (i) kwa 

kuandika, kutetea maslahi ya wanyonge badala ya kuandika 

umuhimu wa kufanya kazi ili kujikwamua kimaisha. Katika 

kipengele (b) (iii) mtahiniwa aliandika, kupinga rusha badala ya 

rushwa na kupata alama pungufu kutokana na tatizo la kitahajia. 

Kielelezo 9.1 kinaonesha majibu ya mtahiniwa aliyejibu vizuri 

na kupata alama za juu. 

Kielelezo 9.1 

Kielelezo 9.1 ni sampuli ya majibu ya mtahiniwa 

aliyeweza kujibu kwa usahihi vipengele vingi vitokanavyo 

na shairi alilopewa.  

 

Aidha, asilimia 54.1 ya watahiniwa waliojibu swali hili walipata 

alama 7 hadi 11.5 ambazo ni alama za wastani kwa sababu 

walishindwa kujibu baadhi ya vipengele vya swali hili kwa 

usahihi. Miongoni mwa watahiniwa hao, katika kipengele cha 9 

(c) walishindwa kutoa maana sahihi ya maneno yote kama 

yalivyotumika katika shairi. Pia baadhi ya watahiniwa 

walishindwa kunukuu neno Bazazi na kuandika Babazi jambo 

linaloashiria kuwa huenda waliathiriwa na lugha mama. Hata 

hivyo, watahiniwa wengine hawakuwa na uelewa mpana wa 

baadhi ya istilahi kama zilizotumika katika shairi husika. Kwa 

mfano, mtahiniwa mmoja aliruka kipengele (i) hadi (ii) kama 

Kielelezo 9.2 kinavyoonesha. 

Kielelezo 9.2 

Kielelezo 9.2 kinaonesha sampuli ya majibu ya mtahiniwa 

ambaye alipata alama za wastani kutokana na kushindwa 

kujibu kwa usahihi vipengele 9 (a), 9 (b) (i), 9 (c) (i) na 

(b) (iv) jambo lililosababisha kutokupata alama zote. 

 

Asilimia 15.9 ya watahiniwa waliojibu swali hili walishindwa 

kulielewa shairi na hivyo kutokujibu maswali yahusuyo shairi 

hilo ipasavyo. Pia baadhi ya watahiniwa hao, waliruka 

kipengele (i) na (ii). Aidha, watahiniwa wengine katika 

kipengele cha (iii) na cha (iv) walishindwa kutoa maana sahihi 

ya maneno kama yalivyotumika katika shairi na hata kushindwa 

kuyanakili maneno hayo kwa usahihi hivyo kupata alama 0 hadi 

6.5 ambazo ni chini ya wastani. Kati ya watahiniwa hao,  

asilimia 0.3  walipata alama 0 kwa kushindwa kuelewa maudhui 

ya shairi ambayo yalilenga katika umuhimu wa kufanya kazi 

kwa umoja na mshikamano ili kupata maendeleo ya kweli na 

kupinga uongozi uliojaa rushwa na dhuluma. Kielelezo 9.3 

kinaonesha sampuli ya jibu la mtahiniwa ambaye hakuelewa 

vema maudhui ya shairi. 

Kielelezo 9.3 

 
Kielelezo 9.3 kinaonesha majibu ya mtahiniwa ambaye 

hakuelewa maudhui ya shairi hivyo kushindwa kutoa majibu 

sahihi. 

 

3.6.2 Swali la 10: Usanifu wa Maandishi 

Swali lilitoka katika mada ya Usanifu wa Maandishi na lilimtaka 

mtahiniwa kusoma kifungu cha habari na  kisha kujadili mbinu 

za kifani zilizotumika kufikisha ujumbe.  Swali lilikuwa na jumla 

ya alama 20 na lililenga kupima majazi ya utambuzi katika ngazi 

ya uchambuzi. Uchambuzi wa majibu ya watahiniwa katika swali 

hili na kufaulu kwao kiasilimia kumefafanuliwa vizuri katika 

Chati Na.10 kwa kuonesha kufaulu kwa kiwango hafifu, kufaulu 

kwa kiwango cha wastani na kufaulu kwa kiwango kizuri. 

Chati Na. 10: Kufaulu kwa Watahiniwa kwa Asilimia 

 

Asilimia 79.6 ya watahiniwa waliojibu swali hili walipata alama 

7 hadi 19. Miongoni mwa watahiniwa hao asilimia 21.8 

walilijibu vizuri na kupata alama 12 hadi 19. Watahiniwa hao 

waliweza kueleza mbinu za kifani zilizotumika katika habari 

waliyopewa katika viwango tofauti. Baadhi ya watahiniwa hao 

waliopata alama za juu walieleza vipengele vya fani kama vile ; 

mtindo, muundo na matumizi ya lugha. Aidha, watahiniwa 

wengine walijikita kueleza vipengele vilivyohusu wahusika, 

mandhari, tamathali za semi, misemo, methali na nahau. 

Kielelezo 10.1 kinaonesha majibu ya mtahiniwa aliyejibu vizuri 

swali hili kwa kueleza mbinu mbali mbali za kifani zilizotumika 

katika habari waliyopewa kama vile : muundo uliotumika kuwa 

wa moja kwa moja, mtindo wa masimulizi, matumizi ya nafsi ya 

kwanza na ya tatu wingi katika sentensi, wahusika (Simba, 

Ndege, Nyangichuro), mandhari (nchi, Afrika), matumizi ya 

lugha, tamathali za semi kama vile ; tashbiha, sitiari na tashhisi 

pamoja na mbinu nyingine za kisanaa. 

Kielelezo 10.1  

Kielelezo 10.1 kinaonesha sampuli ya majibu ya 

mtahiniwa aliyeweza kujibu vizuri kwa kueleza mbinu za 

kifani zilizotumika katika habari aliyopewa. 

Hata hivyo, asilimia 57.8 ya watahiniwa waliojibu swali hili 

walipata alama 7 hadi 11.5 ambazo ni alama za wastani. 

Watahiniwa hao hawakuwa na maarifa ya kutosha ya kutambua 

mbinu mbalimbali za kifani zilizotumika katika kifungu cha 

habari. Baadhi yao waliweza kuzitambua mbinu chache za 

kifani kama vile muundo, mtindo na matumizi ya lugha lakini 

wakashindwa kufanya rejea katika habari waliyopewa. 

Watahiniwa wengine waliweza kuzitambua lakini walishindwa 

kuzifafanua ipasavyo kwa kutumia mifano dhahiri kutoka katika 

kifungu cha habari. Kielelezo 10.2 kinaonesha sampuli ya 

majibu ya mtahiniwa ambaye aliweza kutambua baadhi ya 

mbinu za kifani zilizotumika ingawa hakuweza  kutoa ufafanuzi 

uliokuwa toshelevu, hivyo kupata alama za wastani.  

Kielelezo 10.2 

Kielelezo 10.2 kinaonesha sampuli ya majibu ya mtahiniwa 

ambaye aliweza kuzitambua baadhi ya mbinu zilizotumika japo 

hakuweza kuzifafanua ipasavyo kwa kutumia mifano kutoka 

katika kifungu cha habari, hivyo kupata alama za wastani. 

Aidha, asilimia 20.4 ya watahiniwa waliojibu swali hili walipata 

alama 0 hadi 6.5 ambazo ni alama chini ya wastani. Watahiniwa 

hao walishindwa kueleza mbinu mbalimbali za kifani 

zilizotumika katika kifungu cha habari kama vile; mtindo na 

muundo wa kifungu cha habari, wahusika, mandhari, matumizi 

ya nafsi na matumizi ya lugha. Kwa mfano, mtahiniwa mmoja 

aliandika kipengele kuhusu misemo ambacho ni sehemu tu ya 

matumizi ya lugha kama Kielelezo 10.3 kinavyoonesha. 

Kielelezo 10.3 

 
Kielelezo 10.3 ni sampuli ya majibu ya mtahiniwa ambaye 

hakuweza kueleza mbinu zote za kifani zilizotumika 

katika kifungu cha habari isipokuwa aliweza kutambua 

kipengele kimoja tu cha matumizi ya misemo. 

4.0 UCHAMBUZI WA KIWANGO CHA KUFAULU CHA 

WATAHINIWA KWA MADA 

Kiwango cha kufaulu katika mada zilizotahiniwa mwaka 2016 kilikuwa 

kizuri ambapo asilimia 96.94 ya watahiniwa walipata wastani wa alama 35 na 

zaidi. Kiwango hiki cha kufaulu kimekuwa na upungufu wa asilimia 0.02 

ikilinganishwa na kiwango cha kufaulu cha mwaka 2015 ambapo kiwango 

cha wastani cha kufaulu kilikuwa 96.96. 

 

Kiwango cha kufaulu cha watahiniwa katika mada za mtihani wa 121/1 

Kiswahili 1 kinaonesha kuwa watahiniwa walifanya vizuri katika mada zote 

hasa katika mada ya Utumizi wa Lugha ambapo ufaulu ulikuwa ni asilimia 

98.1, Ufahamu na Ufupisho asilimia 95.7, Maendeleo ya Kiswahili asilimia 

95.6, Matumizi ya Sarufi asilimia 68.7 na Tafsiri na Ukalimani asilimia 66.2. 

Aidha, kiwango cha kufaulu katika mada za Matumizi ya Sarufi na Tafsiri na 

Ukalimani kilikuwa kizuri ila kwa kiwango cha chini kidogo kikilinganishwa 

na mada nyingine. 

 

Hata hivyo, katika mtihani wa 121/2 Kiswahili 2, watahiniwa wengi 

walifanya vizuri katika mada zote. Kufaulu kwa watahiniwa katika mada 

hizo kulikuwa kama ifuatavyo:- Ushairi asilimia 98.7, Riwaya asilimia 98.5, 

Tamthiliya asilimia 97.7, Fasihi kwa Ujumla asilimia 92.4 na Usanifu wa 

Maandishi asilimia 81.9. 

 

Uchambuzi wa viwango vya kufaulu kwa mtihani huu unaonesha kuwa 

watahiniwa walifanya vizuri katika mada zote. Kufaulu kwa kiwango kizuri 

kwa mwaka 2016 kumetokana na watahiniwa wengi kuwa na ujuzi na weledi 

wa kutosha kuhusu mada mbalimbali zilizotahiniwa 

 

5.0 HITIMISHO 

Kwa ujumla mtihani wa somo la Kiswahili mwaka 2016 ulizingatia 

muhtasari wa somo la Kiswahili na ulizingatia majazi yote ya utambuzi kama 

vile maarifa, ufahamu, matumizi, uchambuzi, uundaji na tathmini. Kwa 

ujumla kiwango cha kufaulu kwa mwaka 2016 kilikuwa kizuri kwa kuwa 

wastani wa kiwango hicho katika mada zote kilikuwa ni asilimia 99.94. 

Uchambuzi uliofanyika unaonesha changamoto mbalimbali za watahiniwa 

wachache walioshindwa kufanya vizuri kama vile; uelewa mdogo wa 

matakwa ya swali, mtiririko usiokidhi vigezo vya uandishi, uelewa mdogo 

wa mada mbalimbali na uwezo mdogo katika kujibu maswali. Kadhalika, 

watahiniwa hao walishindwa kutoa mifano sahihi na ya kutosha katika 

kujenga hoja za kujibu swali na kutokufuata maelekezo ya swali.  

Taarifa hii itasaidia kuinua kiwango cha kufaulu katika somo la Kiswahili 

kwani itatoa changamoto kwa walimu na wawezeshaji katika ufundishaji wa 

mada zilizoonekana kuwa na matatizo. Aidha, itatoa changamoto kwa 

wanafunzi na kuwahamasisha katika ujifunzaji wa mada zote za Kiswahili ili 

kuwapa uwezo wa kufahamu vizuri lugha ya Kiswahili na hatimaye kufanya 

vizuri katika somo la Kiswahili. 

 

Mwisho, taarifa hii ya watahini kuhusu kufaulu kwa watahiniwa iwe 

changamoto katika kuwasaidia walimu na wanafunzi kuyaelewa makosa 

yanayosababisha watahiniwa wachache kutokujibu vizuri maswali na kisha 

kurekebisha kasoro hizo. Aidha, taarifa hii itakuwa ni tija kwa walimu katika 

ufundishaji, utungaji na usahihishaji wa mitihani, na hasa itasaidia kuinua 

kiwango zaidi cha kufaulu katika somo hili kwa kufanya Matokeo Makubwa 

sasa ya Kielimu kuwezekana kupitia lugha ya Kiswahili. Pia taarifa hii itatoa 

hamasa kwa wanafunzi na hasa ikizingatiwa kuwa Kiswahili ni lugha ya 

Taifa ambapo kila mtahiniwa anapaswa kujieleza vizuri bila kikwazo 

chochote huku akijiamini na kujivunia kuwa lugha hii ni sehemu ya 

utamaduni wa Mtanzania.  

6.0 MAPENDEKEZO 

Ili kuinua kiwango cha kufaulu kwa wanafunzi inapendekezwa kuwa: 

 

(a) Wizara ya Elimu, Sayansi, Teknolojia na Ufundi kwa kushirikiana na 

wadau mbalimbali wa Elimu waandae warsha kuhusu mada za ; Sarufi, 

Maendeleo ya Kiswahili, Tafsiri na Ukalimani, Historia ya Fasihi na 

Usanifu wa Maandishi ili kuwapa fursa waalimu wa somo la Kiswahili 

kujifunza na kuongeza ujuzi katika ufundishaji wa somo hili. 

 

(b) Wizara ya TAMISEMI kitengo kinachoshughulikia elimu kiandae 

semina elekezi kwa walimu wa Kiswahili ili kuongeza ujuzi zaidi 

kwenye baadhi ya mada kama mada za Sarufi na Tafsiri na Ukalimani. 

 

(c) Wanafunzi wahamasishwe kujifunza zaidi mada ya Sarufi, Tafsiri na 

Ukalimani na mada za Fasihi. Aidha, kipengele cha fani katika 

uchambuzi wa vitabu na katika mada ya Usanifu wa Maandishi kipewe 

kipaumbele zaidi hasa katika kusoma habari na kuweza kujua mbinu za 

kifani zilizotumika katika kufikisha ujumbe. 

Kiambatisho A 

UCHAMBUZI WA KIWANGO CHA KUFAULU KWA WATAHINIWA 

KWA MADA 

121 KISWAHILI  

S/N Mada 

MTIHANI WA ACSEE - 2016 

Idadi ya 

Maswali 

Asilimia ya 

Watahiniwa 

Waliopata 

Wastani wa 

Alama 35 au 

Zaidi 

Maoni 

1 
Ushairi 2 98.7 Vizuri 

2 
Riwaya 2 98.5 Vizuri 

3 
Utumizi wa Lugha 1 98.1 Vizuri 

4 
Tamthiliya 2 97.7 Vizuri 

5 
Utungaji 1 96.1 Vizuri 

6 
Ufahamu na 

Ufupisho 
2 95.7 Vizuri 

7 
Maendeleo ya 

Kiswahili 
2 95.6 Vizuri 

8 
Fasihi kwa Ujumla 2 92.4 Vizuri 

9 
Usanifu wa 

Maandishi 
2 81.9 Vizuri 

10 
Sarufi 3 68.7                                                                                                                                                                                                                                                                                                                                                                                                                                                                                                                                                                                                                                                                 Vizuri 

11 
Tafsiri na Ukalimani 1 66.2 Vizuri 

Kiambatisho B 

UCHAMBUZI WA KIWANGO CHA KUFAULU KWA WATAHINIWA 

KWA MADA  

121 – KISWAHILI - 2016 

 




